
2025eko UDAL AURREKONTUA

GASTUAK

I. Pertsonal-gastuen atalean, udal-langileen soldatei urtez urte egokitzen zaien igoera aplikatu diegu, eta
egonkortze-prozesuaren ondoren udal-lanpostuei egin beharreko egokitzapenak ere egin dizkiegu.

II. Ondasun arrunten erosketa eta zerbitzuen atalean, gobernu-organoak, administrazio orokorra,
hirigintza, gizarte-zerbitzuak, kultura, kirol eta gaztedia, udal-liburutegia, haurreskola, J. A. Munagorri
eskola, Urepele Elkartea, pilotalekua, Zubizabaleta, Ategi, kaleko argiteria, bide publikoak, kale-zaintza eta
lorategiak, biltegia eta brigada, hilerria eta hileta-zerbitzuak eta Elduako kultur etxea dauzkagu. Eraikinen
mantenu eta hornidura indartu dugu, baita kulturaren eta berdintasunaren arloak ere. Hain zuzen ere, bi
partida berri sortu ditugu kapitulu honetan: berdintasunarena eta Etxabeneko lokalarena.
Berdintasunerako partida propioa sortu dugu, dagokion presentzia eta bultzada ekonomikoa izan dezan;
eta, lehen kulturako partidan zeuden martxoaren 8ko eta azaroaren 25eko ekintzak eta aurrez
gizarte-zerbitzuen partidan zegoen Berdinbidean programa partida berri honetara ekarri ditugu.

lll. Mailegu-interesen atalean, udaletxea eraberritzeko eskatutako milioiko maileguaren truke bankuari
urtean interesetan ordaindu beharreko kopurua azaltzen da. 2025ean 2024an baino 4.000 € gutxiago
ordaindu beharko ditugu; hau da, 9.000 € guztira.

IV. Transferentzia arrunten atalean, Udalak hainbat zerbitzu jasotzearen truke azpikontratatuta dituen
enpresei edo hitzarmen bidez lotutako erakundeei egiten dizkien ordainketak sartzen dira: herriko
ingurumen-teknikariari, Tolosaldeko Zabor Mankomunitateari eta Hiltegi Mankomunatuari, Tolomendiri,
Tolosaldea Garatzeni, Goienerri, Udalbiltzari, EUDELi, Gipuzkoako Baso Elkarteari, UEMAri eta Tolosaldeko
Komunikazio Taldeari eginiko ordainketak, larrialdi-laguntzak, herriko elkarteei emandako laguntzak eta
euskara- eta bertsolaritza-ikastaroei emandakoak. 33.586,51 € gehiago aurreikusi ditugu atal honetan,
egin beharreko ikusi ditugun egokitzapenak direla eta.

VI. Inbertsio errealen atalean, 2025ean aurrera eramateko asmotan ditugun proiektuak sartzen dira.
322.000 € aurreikusi ditugu ondorengo proiektu hauetarako: larre komunalak (30.000 €), zenbait herri-
bideren konponketa-lanak (40.000 €), tokiko garapenari begirako komunikazio-plana (20.000 €),
saneamendua (10.000 €), eraldatze-zentroa, sukalde- eta jangela-prestaketa gunea Zubizabaletan
(135.000 €), mugak digitalizatzeko lanak (30.000 €), hilerriko sarrera egokitzeko lanak (17.000€) eta
Izotzaldeko argiteria (40.000 €).

VIIl. Udalak finantza-aktiborik, hau da, errentagarritasun ekonomikoa lortzeko finantza-ondarerik
(akziorik, bonorik...) ez duenez, zeroan dago atala.



IX. Mailegu-amortizazioen atalean, gure kasuan, udaletxea eraberritzeko eskatutako maileguaren
amortizazioa da azpiatal bakarra. Aurten 80.000 €-ko kopurua ordaintzea aurreikusi dugu, aurreko
urteetan baino 10.000 € gehiago. 2026ko ekainean amaituko dugu mailegua itzultzen.

SARRERAK

I. Zuzeneko zergen atalean, landa-izaerako ondasun higiezinen gainekoa, hiri-izaerako ondasun higiezinen
gainekoa, trakzio mekanikoko ibilgailuen gainekoa, hiri-izaerako lurren balioaren gehikuntza edo
plusbaliari dagokiona eta jarduera ekonomikoen gainekoa leudeke. 2025ean zuzeneko zergetatik jasotzea
aurreikusi dugun kopurua 223.000 €-koa da.

Il. Zeharkako zergen atala, berriz, eraikuntza- eta instalazio-lanei ezartzen zaien %4ko zergari dagokio.
Honetan, 2025ean, 25.258,43 € jasotzea aurreikusi dugu.

lll. Tasa eta bestelako zergen atalean, zenbait zerbitzu eskaintzeagatik Udalak kobratzen dituen
zenbatekoak leudeke: zabor- edo hiri-hondakinak biltzeagatiko tasa, hilerriko tasa, fotokopiak egitegatikoa
eta faxa erabiltzeagatikoa, etxez etxeko laguntza-zerbitzuari dagokiona, Ategiko etxebizitza babestuen
erabiltzaileek ordaintzen dutena, segregazio eta etxebizitzen lehen erabilera-baimenengatiko tasak,
postuak jartzeagatikoa, lur, lurrazpi edo lurgain publikoa erabiltzeagatiko tasak, udal-jabetzako lurren
erabileragatikoa, Goizak Lagunartean zerbitzuaren gainekoa, gimnasioa erabiltzeagatiko kuotak eta
telekomunikazio-operadoreei kobratzen zaizkien tasak.

Lehengo urtean baino 14.000 € gehiago aurreikusi ditugu partida honetan. Kapituluko kopuru osotik
15.000 € etxez etxeko laguntza-zerbitzuko erabiltzaileak ugaritu izanetik datoz, eta beste 4.000 €
hondakinen tasen igoeratik (ikus behean, ordenantza fiskalen atala).

IV. Transferentzi arrunten atalean, foru-fondotik edo Gipuzkoako Foru Aldundiaren funtsetatik urtero
jasotzen dugun diru-kopurua da nagusi. 2025ari begira, 200.000 €-ko igoera espero dugu, 1.100 biztanletik
gorako udalerriok gehigarri modura jasoko duguna barne hartuta. Guztira 1.150.000 € inguru jasoko
ditugula aurreikusi dugu. Atal honi dagokion gainonerakoa honako hauek osatzen dute: Eusko Jaurlaritzak
gizarte-zerbitzuetarako eta Osakidetzak herrian osasun-zentroa edukitzeagatik ematen dizkiguten



laguntzek, Aldundiak etxez etxeko laguntza-zerbitzurako ematen duen laguntzak eta urtean zehar jasotzen
ditugun gainerako dirulaguntzek.

V. Ondarezko sarreren atalean, Udalak bankuan dituen deposituen truke jasotzen dituen interesak sartzen
dira, aparteko sarrerarik ez dugu aurreikusi.

VII. Kapital-transferentzien atalean, ez dugu diru-sarrerarik aurreikusi.

VIIl. Finantza-aktiboen atalean, besteak beste, Udalak udal-funtsen gerakinetik hartu eta aurrekontuan
kontenpla lezakeen kopuruari egiten zaio erreferentzia. 2025ari begira, ez dugu aurreikuspen zehatzik
egin, gerakinari dagokionez.

IX. Eta, finantza-pasiboen atalean, bankuei eskatzen zaizkien maileguak sartzen dira. Honetan ere ez dugu
ezer aurreikusi.

2025eko aurrekontua: SARRERAK

2025ari begirako aurrekontua, horrenbestez, 1.691.576,39 €-an itxi dugu.

ORDENANTZA FISKALAK

Zerga eta tasetan %3ko igoera izango dugu 2025ean. Ondasun higiezinen gaineko zergari dagokionez,
Gipuzkoako Foru Aldundiak (GFAk) %2 igo du balore katastrala, eta guk honekiko %1eko igoera ezarri dugu
(gehienez %3ko igoera aplika geniezaioke GFAk zehaztutako balore katastralari). Trakzio mekanikoko
ibilgailuen gaineko zergan eta jarduera ekonomikoen gainekoan ere % 3ko igoerari eutsi diogu.

Zerbitzu publikoak eskaini eta jarduerak burutzeagatiko tasetan, Jolas Hezi, pilota, kirola eta dantzan,
hileko € 1-eko igoera izango dugu; musika-ikastaroan ikasleko eta hileko 2 €-ko igoera; eta Ategiko
etxebizitza babestuetako egonaldian eta etxez etxeko laguntza-zerbitzuko tarifetan % 3ko igoera.

Hiri-hondakinen bilketa eta tratamentuari dagokion tasan ere igoera proposatu dugu: etxebizitzei
dagokiena 75 €-tik 90 €-ra igoko dugu, eta komertzio eta edaritegiei dagokiena 138 €-tik 152 €-ra.
Igoeren atzean, Europatik datorren lege bat bete beharra dago; haren arabera, hondakinen kudeaketak
ezin du Udalentzako defizitarioa izan.

Aipatu gabeko gainerako zerga eta tasak bere horretan mantenduko ditugu.



UDAL-FUNTZIONAMENDUA

1.- Udal-langileen egonkortze-prozesuaren egoera: Plaza lortu duten bi garbitzaileak eta brigadako
langilea praktikaldian izan dira abendutik martxora, eta ondoren lan-kontratudun langile finko izendatu
dituzte. Langile hauek praktikaldia egin zezaten, aurrez lanean ari ziren 2 udal-langilek, egonkortze-
prozesuan aurrera egin ez zuten brigadako langileak eta garbitzaileak, zegokien kalte-ordaina jaso eta utzi
egin behar izan dute beren lanpostua.

2.- Udal-garbitzailearen kontratazioa: Egonkortze-prozesuaren emaitzaren ondorioz, haurreskola eta
gimnasioko garbitzailearen lanpostua libre gelditu zen, eta eguneratutako lan-poltsatik langile berri bat
kontratatu genuen, 2024ko azaroaren 25etik 2025eko maiatzaren 25era bitarte arituko da lanean, jardun
erdiz.

3.- Gipuzkoako foru-diputatu nagusiarekin lan-bilera: Urriaren 15ean bildu ginen Eider Mendozarekin,
Berastegin bertan. Hainbat gairi buruz aritzeko baliatu genuen bilera; eta, tartean, GI-2130 errepidearen
egoeraz, bertan oinezkoen irisgarritasuna bermatu beharraz eta Leitzarango ondarearen berreskurapenaz
egin genuen hitz. Aspaldiko eskaera dugu azken hau; ea oraingoan pausoak emanaraztea lortzen dugun.
Interesa agertu dute eta ahaleginduko gara.

Bilera hartaz geroztik, garraio- eta turismo-diputatuarekin jarraitzen dugu harremanetan; eta, besteak
beste, Donostia eta Irufiea lotzen dituen Alsa enpresak eskainitako autobus-zerbitzua indartzeko lanean
ari gara; nola ez, baita Berastegi eta Tolosa arteko garraio publikoa indartzeko ere.

Bide-azpiegituretako diputatuarekin ere elkarlanean ari gara. Elduarako errepidea asfaltatzeko lanak
aurreikusita dauzkagu, eta Eguzkitza etxetik Modestoenea etxera bitarteko irisgarritasuna hobetzeko
azterketa martxan dugu.

HIRIGINTZA

4.- Ategiko etxebizitza-eremuaren 3. fasea: Hastear da eraikitzen Aburuza eraikuntza-enpresa. Urteko
lehen seihilekoan hasi nahi du lanekin. Interesa dutenak jar daitezela eraikuntza-enpresarekin
harremanetan.

5.- Berastegiko irisgarritasun unibertsaleko plan integral berria: Urtarrilaren 27an egin genuen aurkezpen-
bilera, J. A. Mufiagorri eskolako, haurreskolako, osasun-etxeko, jatetxeetako eta herriko elkarteetako
ordezkariekin eta hainbat eragile eta herritarrekin. Parte-hartze maila polita lortuta, martxan da herriko
irisgarritasun-plan integral berriaren idazketa.

= : 6.- Urdinarrain auzorako ur-biltegi berria: Ur
Kontsortzioarekin sinatua dugun hitzarmenak agindu bezala
eta urtero egin beharreko inbertsioekin lotuta, ur-zerbitzua
hornitzeko biltegia berritu dugu Urdinarrainen. Lehendik
dagoen etxolari erantsita jarri dugu biltegi berria, lursailaren
jabearekin akordioa lotu ondoren.

Bestalde, Ur Kontsortzioak herriguneko eremu zabal batean
uraren presioa jaisteko lanak egingo ditu 2025ean zehar. Ura
Urdinarrainera bideratzeko, herriko puntu baxuenetan presio
gehigarria dugu gaur egun, eta ez da komenigarria, matxurak




baitatoz atzetik. Hori dela eta, zuzeneko hodian beharrezkoa den presioa mantendu eta gainerakoetan
jaisteko lanak egingo dituzte.

7.- Ur-hornidurako hodietako jario-arazoak: Herriko etxe eta eraikin askotan inzidentzia-kopurua gora
doala ikusita eta herritarrek ere kezka erakutsi digutenez, arazoaren berri eman genion Ur Kontsortzioari.
Hark ikerketa sakona egin du; eta, emaitzen arabera, ur biguna dugu Berastegikoa, PH baxukoa eta 50 eta
80 arteko eroankortasuna (conductividad) duena. Edateko oso ona, baina denborarekin metalezko hodiei
erasan eta herdoila tarteko arazoak sortzen dituena. Baimendutako produktu bat erabiltzen dute, uraren
PHa zerbait igo eta hodiekiko erasokortasuna arintzeko, baina ez dirudi neurria eraginkorra izaten ari
denik. Ondorioa argia da: ahal dela metalezko hodi zaharrak aldatzen joatea eta berriak ezartzerakoan
bestelako materialen batekoak lehenestea komeni zaigu.

BASOGINTZA eta INGURUMENA

8.- Larre komunaletako ur-ponpa berriaren instalazioa: Otsailaren 7an egin genuen 2024ko larrealdiari
itxiera eta 2025ari harrera egiteko urteko batzarra, herriko ganaduzaleak, Etorlurreko kideak eta udal-
gobernuko ordezkariak bertan ginela. Lehengo urtean egindako eta aurtengo ediziorako aurreikusitako
lanen errepasoa egin genuen, eta lur-laginen analisien emaitzak aztertuta ongarritzea behar den ala ez eta
zer ongarri beharko den baloratu.

Larre komunalak urez hornitzeko lanak lehenetsita dauzkagu. Ura Goldizgainera igotzeko ponpa eta hura
hornitzeko beharrezko erremintak gordetzeko etxola ezartzeko lanak bukatzear ditugu. Ondorenean,
deposituak eta askak kokatu eta ur-instalazioa martxan jartzea falta izango zaigu.

Larre komunalen eremua mantentzeaz gain, ahal dugun heinean, Salontzo aldeko eremua prestatzen eta
zabaltzen jarraitu nahi dugu. Aurrekontua gorantz joango zaigu, eta lehentasunak jarri beharko ditugu.

Aurtengo larrealdirako 15 ganaduzalek
eman dute izena: 643 ardi, 87 behi eta
45 behor ibiliko dira herri-larreetan.

KULTURA, KIROLA eta GAZTERIA

9.- Erabiltzaile berriak Gaztelekuan: 9 gazte berrik eman dute izena ikasturte honetan, zerbitzua baliatzeko
asmotan. 20-30 gazte elkartzen dira bertan ostiralero, hezitzailearekin batera, eta indartsu dabil zerbitzua.

10.- Oinez Berastegi ekimena: Martxan da aurten ere hilero bi asteartetan eskolako neska-mutikoak eta
Gaztainondo Elkarteko erabiltzaileak oinezko ibilaldian elkartzen dituen ekimena. J. A. Mufiagorri eskolak
proposatuta, aldiro gai bat izango dute aurten hizketa-gai: senda-belarrak, errekak, baserriak eta iturriak.




11.- Kultur Astea: Urriaren 24tik azaroaren 3ra bitarte ospatu genuen iazkoa. Urteroko moduan, argazki-
rallyak eman zion hasiera, eta “babesa” izan zuten gaitzat 33 parte-hartzaileek. Mus-txapelketa herrikoiak,
herriko txoko kuttunak ezagutzeko ibilaldiak, sukaldaritza-tailerrak, Guraso Elkarteak eskainitako
meriendek eta pintxo-poteak ere lekua izan zuten egitaraua; baina berritasunik ere izan zen: xake-
lehiaketa, Kattalin eta Nenufarak taldearen kontzertua, Zopa antzezlana, euskal sagardoaren dastaketa,
Kharut mendirako igoeraren inguruko bideo-emanaldia eta hitzaldia, etab. Amaitzeko, berriz, Azoka Eguna
ospatu genuen azaroaren 3an. Herritarren zein kanpotik etorritakoen postu asko izan ziren, eta eguraldia
lagun izan genuen. Herritarrek ekarritako animalien XVIII. erakusketa ikusteko aukera ere ez zen falta izan;
eta, eguna amaitzeko, talo-jana izan genuen Zubietako taloegileen eskutik.Hauexek iazko edizioko

lehiaketetan saridun izan diren herritarrak:

XVI. Ardi-, ahari- eta bildots-lehiaketa:
Ardi onenaren saria: Luis Angel Zubiri
Ahari onenaren saria: Miguel Agirrezabala
Bildots onenaren saria: lker Olano

XXVI. Postu-lehiaketa (herriko postuen artean):
Postu onenaren saria: Inma Artola

V. Sagar-tarta lehiaketa:
1. - Aitziber Astigarraga
2.- Oihana Elola
3.- Eneritz Lasarte

XXXIl. Gazta-lehiaketa:
1.- Hipoli Lasarte
2.- Jabier Saralegi

3.- Iker Ugartemendia
4.- Iraitz Garaiburu
5.- Lukas Etxeberria

XXVI. Argazki-rally-a:

1.- Goretti Salaberria
2.- Eneritz Lasarte
3.- Aitziber Zabaleta

Handia izan zen herritarren parte-hartzea

12.- Azaroak 25. Indarkeria matxista salatzeko

eguna: Udal-gobernuak bat egin zuen herriko
Askamare talde feministak antolatutako
deialdiarekin eta aldarrikapenekin. Herritarrekin
batera hartu genuen parte antolatutako
jardueretan.

antolatutako jardueretan eta jaso ditugun
balorazioak ere oso positiboak izan dira. Udal-
gobernuko ordezkariok ere pozik gaude
2024ko Kultur Astearen eta Azoka Egunaren
balantzearekin, bai parte hartzeari, bai
jardueren asebetetze-mailari dagokionean.
Egun horietan gurekin batera lanean aritu
zineten herritarroi eskerrak eman nahi
genizkizueke.




13.- Abenduak 3. Euskararen nazioarteko eguna: Galtzaundi Euskara
Elkarteak proposatuta, Hitzen bila jolasa antolatu genuen herrian, eta
gazte ugari gerturatu zen parte hartzera.

14.- Neguko Goizak Lagunartean: 28 umek eman zuten izena, eta 3 hezitzaile eta praktikaldia egiten ari
zen begirale 1 izan zituzten gidari.

15.- Gabonak: Urteroko moduan, Olentzero eta Mari Domingiren etorrera izan genuen abenduaren 24an,
astoak lagunduta, eta Guraso Elkarteak antolatuta. Eguraldia zela eta, frontoian egitea egokitu zen.
Urtarrilaren 5ean, berriz, Errege Magoen etorreraz gozatu ahal izan genuen plazan. 18:30ak inguruan iritsi
ziren plazara, pajeen eta zaldien laguntzaz.

16.- Negutrail mendi-lasterketaren VII. edizioa: Otsailaren 2an ospatu zen giro ederrarekin. Antolatzaile-
taldeak urtero moduan lan bikaina egin zuen dena atera zen moduan ateratzeko, eta herritar-talde zabal
bat ere izan ginen boluntario-lanetan.

17.- Eskolarteko txirrindulari-lasterketa: Otsailaren 16an izan genuen aurten eskolarteko txirrindulari
lasterketa Berastegin, 4. urtez jarraian. 130 txirrindulari izan ziren lehian, benjaminak, alebinak eta
infantilak. Aurreko edizioetan zirkuituko azken lasterketa izan genuen Berastegikoa; aurten, aldiz,
lehenengoa izan da, urteroko ibilbidean: plazatik irten, kale nagusian barrena Arandia kaletik Elizari buelta
eman eta Jesus Altuna kaletik plazara.

18.- Inauteriak: Otsailaren 20, 21 eta 22an ospatu
genituen. Otsailaren 20an txistor-jana izan zen
Gaztainondo Elkartean bertakoentzat; hilaren 21ean
eskolako desfilea, txokolatada, haurren dantza-
emanaldia eta pintxo-pote mozorrotua; eta,
otsailaren 22an, larunbatez, txupinazoa eta mozorro
-desfilea, antzerkia, koreografiak... Ondoren, 249
lagun elkartu zituen herri-bazkaria frontoian, eta
arratsaldean txaranga, luntxa eta eta DJa. Parte-
hartze bikainarekin eta giro ederrean joan ziren
inauteriak. Antolaketa-gastua 2.143,74 €-koa izan
zen; eta diru-sarrerak, berriz, 889 €-koak.




19.- Emakumeen nazioarteko eguna: Askamare Berastegiko talde
feministak egitarau oparoa antolatu zuen egunaren bueltan,
martxoaren 7, 8 eta 9an; besteak beste, Tolosaldeko emakume
feministen topaketa, elkarretaratzea, Askamare taldearentzako

logoaren lehiaketako sari-banaketa, poteoa, afaria eta bakarrizketa. ASKAMARE
Berastegiko Talde Feminista

20.- Be! Artzain-kultura asteburua: Martxoaren 28, 29 eta 30eko asteburuan ospatu genuen aurtengo
edizioa. 2023 eta 24ko ekitaldien ondoren, balorazio-saioetan jasotako hobekuntzak kontuan hartuta eta
artzain-mahaiaren oniritziarekin osatu zen egitaraua.

Aurtengoaren inguruan, aurreko bi urteetan bezala
antolaketa lanetan 30 pertsona inguru aritu gara
astebukaerari forma egokia eman eta erakargarri
bihurtzeko asmotan eta gure ustez helburuak bete
ditugu.

Balorazioa positiboa izan da, jendearen erantzuna
ona, eguraldiak orokorrean lagundu du eta
berrikuntzek ere aurtengo ekitaldia aberastu dute.
Aurrera begira ausnarketa sakon baten beharra
dagoela  ondorioztatu dugu eta  hurrengo
hilabeteetan horixe egingo dugu.

MOTZEAN

21.- Eserleku berria ibilbide berrian: Bada denbora Berastegiko
zelaia zeharkatzen duen ibilbidea martxan jarri genuela. Hainbat
herritarren eskaria izan da ibilbidean zehar eserlekua jartzearena,
eta biltegian erreserban geneukan bat jarri dugu, hain zuzen ere,
Lizarra eta Jaundegi arteko bidegurutzean.

22.- “Administrazioa zugandik gertu” hitzaldi-saioak: Azaroaren 16an eta 2lean, arratsaldez, estatuko
administrazioko ordezkari bat izan genuen udaletxean, internet bidez tramiteak egiteko dauden ziurtagiri
digitalen (Bak, BakQ, lzenpe, NANe, CL@ve Certificado eta FNMT) inguruko azalpenak emateko asmoz,
zertarako diren eta zertan ezberdintzen diren argitze aldera. Saioen ondoren, ziurtagiri digitalak
eskuratzeko aukera izan zuten bertaratutakoek.

23.- Nekazal-makinariari IAT: Azaroaren 6an eta 2lean izan genuen herrian nekazaritzako makinariari
azterketa teknikoa pasatzeko aukera. Mugimendu handia izan zen eliz inguruan, eta zerbitzuaren
baliagarritasuna agerian gelditu zen.




